
Giza garunari buruz egindako ikerketak kontuan hartuta, esan daiteke haurtzaroa osasun mentalaren oinarria dela; gehienbat aro horretan garatzen dira emozioak.

Ukitu, laztandu, maitatu

Adimen emozionala

Jon Berastegi
Ezer gutxi dakigu haurtxo baten buruan gertatzen denari buruz. Egun egin diren ikerketei esker frogatu ahal izan da gaixotasun mentalei, eta are gehiago, delinkuentziari edota indarkeriari aurre egiteko modurik onena haurrak behar bezala zaintzea dela. 

Bizitzako aurreneko urteetan, burmuinak konexioak egiten ditu inoiz lortuko ez duen hazkunde-abiaduran; izan ere, bere tamaina bikoiztu egiten da! Esan beharra dago erantzun guztiak ez direla haurtzaroan aurkitzen, burmuina bizitza guztian garatzen baita, baina agerikoa da haurtzaroan sistema guztiak eraginberagoak direla, eta, beraz, epe horretan garatzen dela nagusiki. Hori dela eta, esan dezakegu haurtzaroa dela osasun mentalaren oinarria. 

Gizakiaren bizitzako lehenengo urteek berebiziko garrantzia dute. Izan ere, jaioaurreko etapatik bi edo hiru urtera bitartean, sistema benetan garrantzitsuak garatzen baitira burmuinean, bereziki gure bizitza emozionalerako erabiltzen ditugunak: estresatzean izango dugun jarrera, adibidez. Goiko burmuineko zirkuitu biokimikoak, aurreko alde orbitarioan gertatzen direnak, aipatutako epean garatu ohi dira. 

Haurtxoak hasieran izango duen garapenean, zentzumenak eta lengoaia garatzeaz gain, benetan garrantzitsua den beste funtzio batek bere unerik kritikoena izango du lehenengo bi urte horietan: burmuin emozionalaren garapena, hain zuzen ere. Burmuinaren bi aldeetan, belarrietatik pixka bat gorago, amigdala esnatzen hasi da. 

Amigdala babarrun forma duten neurona multzo batek osatzen du, eta beldurra eta haserrea erregulatzeaz arduratzen da. Emozioen erregulazioa funtsezkoa da gure bizitzan hartu beharko ditugun erabakietan, Antonio Damasio neurozientzialari portugaldarrak uste duenaren arabera. 

Haurtxoaren bizitzaren lehenengo bi urteetan, emozioen erregulazioaz arduratzen den sistema egokitu egingo da oreka lortzeko bidean eta egokitze horri zero emozionala deritzote adituek. Hori dela eta, epe horretan, gure haurtxoak zaindu, babestu eta maitatzeko ahalegin berezia egin behar dugu, bizitzako une honetan bertan gure burmuinak emozioak neurtzeko neurgailua aukeratuko baitu. 

Haurtxoaren burmuin emozionala garatzen nola lagun dezakegun; hortxe dago koska. Haurtxoa sehaskan dagoenetik, negarrez hasten denean, amonak, amak eta ahizpak erreakzio bat izaten dute. Baliteke horietako bat korrika joatea umearengana negar egiteari utz diezaion; besteak, berriz, esan lezake «utz ezazu tarte batez negar egin dezan, diziplina ikasiko du horrela», eta besteak: «Ez! Onena nekeak jo arte negar egitea da». Ba al dakigu, egiaz, horri guztiari buruzko zerbait?

Umeen zainketa ez da zientzia zehatz bat, ume bakoitzaren araberakoa da, baita ume bakoitzak onar dezakeenaren araberakoa ere. Garrantzitsuena da haurtxoa gehiegi ez estresatzea. Haurtxoak gauza txikiengatik estresa daitezke, adibidez, denbora gehiegiz ama ez ikusteagatik. 

Helduok gehiegizko estresari aurre egiteko gaitasuna dugu, baina haurtxoek ezin dute beren kabuz euren kortisola kanporatu. Amaren funtzioa zoragarria da, haurtxoaren emozioen erregulatzaile eta etorkizuneko hiritarren hezkuntzan parte-hartzaile funtsezkoa den heinean. 

Horrekin ez dugu esan nahi atzera egin behar dugunik eta emakumea etxean geratu behar denik, baizik eta haurtxoak zaintzen lagundu behar dugula estrategia berriak erabiliz. Izan ere, emakumearen iraultza gertatu zenetik, egoera zeharo aldatu da. 

Arreta berezia
Bost hilabeteko haurtxoek ez dute bizitza sozialik edota estimulazio handiagorik behar, nahiz eta horixe pentsatu nahi dugun haurtzaindegira eramateko beharra dugunean. Haurtxoek behar dutena zera da: arreta berezia, ondo ezagutzen duten pertsona batek zaintzea eta harkorra izatea, eta haurra ondo ulertzea eta erregulatzen jakitea. Gurasoak dira garrantzitsuenak prozesu horretan. 

Haurrak nola zaintzen ditugun berriro planteatu beharko genuke; aurrera egin behar dugu, eta gurasoen lana errazteko eta haurtxoen beharrei buruzko informazio gehiago lortzeko estrategiak pentsatu behar ditugu. Gurasoek euren lana aurrera eramateko laguntza gehiago izan dezaten saiatu behar dugu; horretarako, sare komunitarioak eta erakundeak sortu behar ditugu, benetako laguntza eman diezaieten. 

Guraso berrien prestakuntza ezinbestekoa da, beste kontzeptu batzuen artean ukimenak duen garrantzia transmititzeko. Ukimenak berebiziko garrantzia du umearen garapenean. Beharrezkoa da haurra besoetan hartzea, leku askotara eramatea, ukitzea... Atsegina eman diezaiokeen guztia, alegia. Izan ere, orain arte egindako proben arabera, atseginarekin eta atsegina ematen duen guztiarekin erlazionatutako substantzia biokimikoek emozioak erregulatzen dituen burmuineko funtzio nagusiak garatzen laguntzen dute. 

Alde horretatik, familiei baliabide ekonomikoak eta prestakuntza emateko bidean, erakundeek ondo jakin beharko lukete lotura afektibo sendoak dituzten umeek emaitza hobeak lortzen dituztela eskolan, errendimendu hobea dutela alde guztietatik, eta prozesu hori haurraren bizitzako lehen urteetan hasten dela. Haurtxoentzako bereziki sortutako gizartea eraiki behar dugu guztion artean. Hitz gutxitan: haurtzaroari arreta handiagoa eman beharko genioke, dena hasten baita orduan. 

